
Europako Gizarte Funtsak %50ean finantzatuko du Nafarroako Beken programa 2013ra arte
Erakunde horren arabera, Nafarroako Gobernuak sustatutako laguntza hauek eskualde-lehiakortasuna hobetzeko adibidea dira
Osteguna, 2009ko urriaren 15a.  Europako Gizarte Funtsak %50ean finantzatuko du Nafarroako Beken programa 2013ra arte. Erakundearen arabera, Nafarroako Gobernuak Foru Komunitateko espedienterik onenak dituzten ikasleei nazioarteko ospea duten unibertsitateetan master programak ikasi eta gero ezagutzak Nafarroan aplikatzeko emandako laguntza ekonomiko hauek adibide ona dira. 
Zehatz esanda, Europar Batasunaren iritziz, Nafarroako Bekak Europako funtsak eskualde-lehiakortasuna hobetzera bideratutako adibidea dira, Foru Komunitateko gazteen talentua garatzearen eta gerora ezagutza horiek aplikatzearen aldeko apustua egiten baitute. Puntu horretan, gogoan izan behar da Nafarroa “eskualde-lehiakortasuna eta enplegua” helburura bildutako Europako eskualdeetako bat dela. 
Nafarroako Bekak duela gutxi aurkeztu ziren Europan, “Open Days” izenekoen barruan, hau da, urtero Bruselan egiten den eskualdeen Europako astearen barruan. Aurkezpena Carmen Mier Ekonomia eta Ogasun Departamentuko Nazioarteko Proiekzio Zerbitzuko zuzendariak egin zuen. 
Nafarroak “Open Days” izenekoetan talde honen barruan parte hartu zuen: “Krisiari aurre eginez barnean hartzearen eta gaitasunak hobetzearen bidez: eskualde-erantzunak”. Talde horretan, Stockholm buru dela, Nafarroaz gain, eskualde hauek daude: Veneto (Italia), Attika (Grezia), Flandes (Belgika), Île-de-France (Frantzia), Kent (Erresuma Batua), North Brabant (Herbehereak), North East England (Erresuma Batua), Timis (Errumania) eta Madril. 

2007-2013 aldirako, Nafarroak Europako Gizarte Funtsetik 19 milioi baino gehiago esleituta ditu enplegua, gizarteratzea eta gizonezkoen eta emakumezkoen arteko berdintasuna sustatzeko. Aurrean esan bezala, 2009. urtetik, Nafarroako Bekak programa funts honek finantzatutako jardueretako bat da.

Nafarroako Beken bigarren deialdia
Joan den irailaren 29an Nafarroako Beken bigarren deialdia aurkeztu zen, 2010. urteari dagokiona. Guztira 30 laguntza ditu (2009an baino hamar gehiago). 2011n beka gehiago eskainiko dira, 40 guztira, eta 2012tik aurrera behin betiko zifra ezarriko da, 50 beka guztira. Laguntza horiei esker, ikasleek unibertsitate hauetan ikasteko aukera izango dute, besteak beste: Harvard, Stanford, Massachusettseko Unibertsitate Teknologikoa, Columbiako Unibertsitatea, Tokioko Unibertsitatea, Australiako Unibertsitatea eta Pekineko Unibertsitatea.
Bekan masterraren matrikula osoa eta egonaldi-poltsa bat sartzen dira, hau da, 13.500 euro urtean eta joan-etorriko bidaia-txartel bat bi seihileko bakoitzeko. Laguntzen iraupena gutxienez urtebetekoa izango da, eta gehienez bi urte eta erdikoa. Nafarroako Beken 2010eko deialdirako, Gobernuak 1,5 milioi euroko urte arteko gastua onetsi du. Kopuru horretatik 600.000 aurten erabiliko dira, 800.000 2011n, eta 100.000 2012an.

